
Gangakavacham

గఙ్గాకవచమ్

నారద ఉవాచ -

బ్రహ్మన్  ! కేన విధానేన సర్వపాపక్షయో భవేత్ ।
కథం రక్షేత్సురశ్రేష్ఠ  సాధకానాం సురాపగా ॥ ౧॥
బ్రహ్మోవాచ  -

సాధు సాధు త్వయా పుత్ర !సాధు కర్మ ప్రకాశితమ్  ।
కవచం జహ్నుకన్యాయా త్రిషు  లోకేషు దుర్లభమ్  ॥ ౨॥
అప్రకాశ్యం  చ యద్గోప్యమతస్తత్త్వవధార్యతామ్   ।
అస్య శ్రీ గఙ్గాకవచమన్త్రస్య   నారాయణఋషిరనుష్టుప్ఛన్దః 
సర్వతీర్థోత్తమా   గఙ్గాదేవతా  గం బీజం గాః శక్తిః  అవ్యక్తం  కీలకం
శ్రీగఙ్గాప్రసాదసిద్ధ్యర్థే     జపే వినియోగః ।
అథ ధ్యానం -

శుభ్రామ్భోజశశిప్రభాం   శశిముఖీం స్వక్షామ్బుజాక్షీం పరాం
ముక్తాహారలసత్కుచాం మణిమయైరాభూషితాం  భూషణైః  ।

కఞ్జస్వర్ణఘటీవరాభయకరాం   శ్వేతామ్బరాడమ్బరాం
పద్మోత్పీఠగతాం సుధాసముదితాం శ్రీదేవభూషాం  భజే ॥ ౧॥

వన్దే దేవతరఙ్గిణీం  ప్రతిదినం  బ్రహ్మాణ్డమాఖణ్డినీం  
శమ్భోర్మస్తకమణ్డినీం  మురరిపోరఙ్ఘ్య్మ్బుజాసేవినీమ్  ।

కల్యాణోత్సవకారిణీం కలిమలోన్మూలత్వనిర్మూలినీ
మోక్షద్వారకపాటపాటనకరీం నిత్యం చిదానన్దినీ  ॥ ౨॥

అథ కవచం -

శిరో మే పాతు సా గఙ్గా దివ్యాచ్యుతాఙ్ఘ్రిచ్యుతా  ।
భాలం భాగీరథీ పాతు నేత్రే చ జహ్నునన్దినీ  ॥ ౩॥
శ్రుతీ  మే జాహ్నవీ పాతు ఘ్రాణయుగ్మం  సురాపగా ।
రసనాం పాతు మే నిత్యం గఙ్గా పాపప్రణాశినీ  ॥ ౪॥

వదనం సకలం పాతు సదా మన్దాకినీ  మమ ।
స్కన్ధౌ పాతు చ మే బాహూ గఙ్గా సాగరగామినీ ॥ ౫॥
కరౌ రక్షతు సా గఙ్గా శమ్భుమస్తకమణ్డినీ  ।
హృదయం నాభిమధ్యం చ పాతు దేవనదీ మమ ॥ ౬॥
కటిద్వయం సదా పాతు బ్రహ్మాణ్డఖణ్డినీ    మమ ।
జానునీ జహ్నుజా పాతు పాయాదూరూం త్రిమార్గగా   ॥ ౭॥
గుల్ఫయుగ్మం సదా పాతు సా మే శర్మప్రదాయినీ  ।
ప్రపదం  పాతు మే నిత్యం కలికల్మషనాశినీ ॥ ౮॥
కాశీతలగతాయా చ కాలిన్దీసఙ్గమా   చయా ।
సా పాతు మమ సర్వాఙ్గం  గఙ్గా గగనమేఖలా ॥ ౯॥
నిర్జరైర్వన్దితా   యా చ చతుర్వర్గఫలప్రదా   ।
తస్యా ఇదం చ గఙ్గాయాః  కవచం పరమాద్భుతమ్ ॥ ౧౦॥
అథ ఫలశ్రుతిః  -
అనన్తవ్యాధివిధ్వంసి కీర్తిబుద్ధిప్రవర్ద్ధనమ్    ।
శోకదుఃఖప్రశమనం  సర్వరక్షాకరం నృణామ్ ॥ ౧౧॥
శత్రోర్వినాశనం  శశ్వత్సుఖసమ్పత్ప్రవర్ధనమ్  ।
యోఽధీయాత్ కవచం చైతన్ముక్తపాపో  భవేచ్చ సః ॥ ౧౨॥
ఏకకాలం ద్వికాలం చ త్రికాలం  చ పఠేత్తు యః ।
పఠేద్యో వై శతావృత్త్యా మాసమేకం నిరన్తరమ్ ॥ ౧౩॥
ధృత్వేదం కవచం కణ్ఠే గచ్ఛేద్యో యత్ర కుత్రచిత్  ।
స్వప్నే మూర్తిమయీం గఙ్గాం  వరదాం సోఽపి పశ్యతి ॥ ౧౪॥
ధనధాన్యసమాయుక్తః పుత్రపౌత్రసమన్వితః   ।
త్రిషు  లోకేషు పూజ్యః స్యాదస్య పాఠాన్న సంశయః ॥ ౧౫॥
శ‍ృణుయాత్పరయా భక్త్యా వాచ్యమానం నరోత్తమః ।
సోఽప్యఘౌఘవినిర్ముక్తో జీవన్ముక్తో భవేచ్చ యః ॥ ౧౬॥
దుర్భిక్షే దుర్గబన్ధే  విషమజలచయే కాననే దుష్టచౌరైః 
దీప్తే వహ్నిప్రదాహే  ప్రబలరిపుభయే  రాజ్యదుఃఖే ప్రవృత్తే   ।

స్మృత్వా దేవీం చ గఙ్గాం  త్రిభువనజననీం  వా పఠేద్యో హి చైతత్
తైస్తైర్దుఖైర్విముక్తో     సపది స మనుజో జాయతే సత్యమేతత్ ॥ ౧౭॥
కులీనాయ చ దాతవ్యం గఙ్గాభక్తిపరాయ   చ ।
విష్ణుభక్తాయ  శాన్తాయ శ్రద్దధానాయ   సర్వదా ॥ ౧౮॥
కుశిష్యాయ న దాతవ్యం దుష్టాయ  చ విశేషతః ।
దత్వాఽభక్తాయ పుత్రాయ  నేదం ఫలప్రదం  భవేత్ ॥ ౧౯॥
సాధకాయ చ శాన్తాయ గురోరాజ్ఞానువర్తినే  ।
దాతవ్యం చ త్వయా తాత దత్వాఽనన్తఫలం భవేత్ ॥ ౨౦॥
ఇతి శ్రీబ్రహ్మాణ్డపురాణే    బ్రహ్మనారదసమ్వాదే
శ్రీగఙ్గాకవచం   సమ్పూర్ణమ్  ॥

Encoded and proofread by Shree Devi Kumar shreeshrii at gmail.com

Gangakavacham

pdf was typeset on October 26, 2019

Please send corrections to sanskrit@cheerful.com

gangAkavacham.pdf 3


	Document Information
	Document Text
	Document Credits

